
IKASLE ETORKINENTZAKO HIZKUNTZA ERREFORTZUKO PROGRAMARI ATXIKITAKO IRAKASLEEN JARDUERAREN INGURUAN, HEZKUNTZA SAILBURUORDEAK EMANDAKO JARRAIBIDEAK DIRELA ETA. 2003/-2004 IKASTURTEA
Urtez urte ikastetxeek etengabe aldatzen ari den gizarteak aurkezten dizkien erronka berriei egin behar diete aurre. Premiazkoenetako bat hasi berriak diren ikasleei, hots, ikasle etorkinei, erantzutea da. Oraindik kopuru txikia bada ere, urtez urte handituz doa. Pozik gaude behar hori eta ikastetxeetan sortzen dituen eskaerak nahiko azkar atenditu dituztelako eta egoera berriak sortutako beharrak asetzen laguntzeko asmo garbia egon delako. Gure ustez, ikasle etorkinak gure eskola-sisteman eta gizartean sartzen laguntzeko neurriak hartzeko unerik egokienean gaude. Modu horretan aurreiritziak, estereotipoak, eskola-porrota eta elkarbizitza-arazoak ekidingo direlakoan gaude. Horiek guztiak beranduegi esku hartzeagatik beste leku batzuetan sortu diren arazoak dira. Baina esperientzia horiei beste leku batzuetan funtzionatu ez duten neurriak saihesten lagundu behar digute.

Onartzen dugu Eusko Jaurlaritzaren Hezkuntza Sailak ahalegin handia egin duela ikastetxeak irakasle berriez hornitzen, hain zuen, ikasle-multzo horren hizkuntza erreforzatzen arituko direnak. Aipatu neurria ontzat jotzen badugu ere, gure lana bai jarraibideen planteamendu orokorrak bai alderdi zehatz batzuek sortu dizkiguten dudak azaltzean datza, baliabideen kudeaketa zein egindako lanak ahalik eta eraginkorrena eta egokituena izan daitezen. Argi dago plan orokorra definitzeke dagoela. Dokumentu horretan neurri zehatz horiek zein filosofiari erantzuten dioten zehaztu beharko litzateke.
Hala ere, ahalegin txalogarri hori deialdia egiteko presaka ibiltzeak, irakasleen esleipenak eta urria arte luzatzea haien egitekoei buruzko jarraibideak emateak Administrazioaren ahalegin txalogarri hori lausotu egin dute. 

Ados gaude ikasle etorkinek eskolan arrakasta izateko euren gaitasun komunikatiboa bi hizkuntza ofizialetan garatu behar dutelako helburuarekin. Berdintasunean oinarritutako eskola baterako ezinbesteko baldintza da. Era berean, egokitzat jotzen dugu aipatu ikasleak B eta D ereduetan sartzen laguntzea, horrela “gaztelania ikastearekin nahikoa da” delako aurreiritzia gaindituko baita. Ikasle horiei eta gainontzeko herritarrei aukera berberak izatea bermatu behar zaie, eta ia seguru egon gaitezke eskolak euskaraz ikasteko aukerarik ematen ez badie nekez egingo dutela, batez ere, inguru erdaldunetan ibiltzen direnentzat.  Hori dela eta, gainontzeko herritarren aldean aukera gutxiago izango lukete.

Ez zaigu egoki iruditzen behar horri emandako erantzunak ikasle etorkinen presentziaren araberako baliabide espezifiko bat erdigunetzat hartzea eta haren zereginak eta ikastetxeek abian jarriko duten proiektua oso argi izan gabe egitea. Egokiago deritzogu baliabideak ikastetxeei beharren arabera esleitzea eta ez talde espezifikoen arabera (badaude ikasle batzuk hizkuntza errefortzuko beharrak izan ditzaketenak, etorkinak ez izan arren).

Era berean, ezinbestekoa da baliabide horiek ahalik eta ikasle gehien hartzen dituzten ikastetxe-proiektuei esleitzea eta aldez aurretik ezarritako jendaurreko irizpideen arabera baloratzea.  Leku gehienetan irakasle horiek beren lana egiteko ikasleak ikasgeletatik aterako dituztela uste dugu eta orduan ikasle horien ardura guztia aipatu irakasleen esku utziko da. Erantzun mota hori beste leku batzuetan eta gure Erkidegoan beste talde batzuekin lehenago ezarri da eta eragozpen asko ditu: etiketak jartzera bultzatzen du, integrazioari traba egiten dio eta ez du lortu nahi den helburua, hots, hizkuntza ikastea, laguntzen. 

Oso argi ikusten ez dugun alderdi bat A ereduan matrikulatutako ikasle etorkinei emango zaien erantzuna da. Gehiengoa Bizkaian eta Araban dago. Jarraibide horien helburua ez delakoan gaude eta beste uneren batean, planean edota beste jarraibide batzuetan, aipatu ikasle-taldeari erantzuteko neurriak aipatzea espero dugu.  

Oro har, baliabide berri honen helburu eta zereginei buruzko jarraibideak irekiak eta anbiguoak dira, eskuhartzeko orduan lehentasuna daukan hizkuntzari dagokionean eta alderdi formal burokratiko, administratiboei eta antolamenduzko alderdi batzuei dagokienean izan ezik. Irekiak dira eta eskola bakoitzak eta/edo hizkuntza errefortzuko irakasle bakoitzak berea asmatzeko bide ematen dute, hau da, euren eginkizunak, eskuhartzeko esparruak eta abar definitzeko esku ematen die eta horrela errealitate guztiek dute lekua.  Baina, anbiguoa denez, baliabidea ezarrita ez dagoen bestelako zerbaiterako ere erabil daiteke. Hortaz, esparru zehaztua eta argia duten jarraibide ireki eta malguak behar dira.

Ez gaude ados, ikastetxean duela gutxi hasitako ikasleen gainean dokumentuaren hasieran egiten den adierazpenarekin, Komunikazio-arloan gabezia handiak dituztela esaten baita. Gure ustez, komunikatzeko estrategiak izan badituzten ikasleak dira. Gertatzen dena da geureak ez bestelako esperientzia, ezagutza eta hizkuntza ahalmenak dituztela, besterik gabe.

Ikasleak hizkuntza errefortzuko programan hasteari dagokion atalean, hasierako ebaluazioa egiteko premia ikusten da. Hizkuntza errefortzuko irakaslea aipatu ebaluazioa egiteaz arduratzen den taldean egon behar da, bera izango baita hizkuntz ikasketen arduraduna.
Programan hastea derrigorrezko eskolatze-garaian behin baino ez egitearena zer esan nahi duen ez dakigu.  Ikasle batek, tarte labur batean beste pertsonekin harremanetan jartzeko behar besteko hizkuntz gaitasuna lortu badezake ere, askoz ere denbora gehiago behar izango du ikasketetan erabiltzeko jatorrizko hiztunen maila lortzeko.  Izan ere, ikasle batek maila hori lortzeko bost eta bederatzi urte inguru behar ditu. Horiek horrela, maila hori lortu arte sistemak era askotako laguntzak, etengabekoak eta anitzak, eman beharko dizkio.

Baliabideak esleitzeari dagokionean, funtsezkoa da Ikuskaritzak betetzen duen zeregina zehaztea. Hezkuntza-ikuskaritzaren zeregina baliabide horiek laguntzea, jarraitzea, kontrolatzea eta ebaluatzea dela pentsatzen jarraitzen dugu. 

Ados gaude figura berri honi hizkuntza alderdiei buruzko bost eginkizun ematearekin, baina ez irakasle-taldeko kide guztiei dagozkien eginkizunei dagokienean. helburu hauek dituzten ekintza guztiak koordinatzea tutorearen lana dela deritzogu: “ikaslea taldean integratzeko laguntzea, bere gaitasunak bultzatzea eta ikastetxeko jardueretan partehartzea sustatzea”. Ikasle etorkinekin ordu kopuru txikia ematen duten irakasleak nekez beteko du zeregin hori, taldearekin ordu kopuru berbera edo gutxiago ematen duenean eta talde-dinamikak ondo ezagutzen ez dituenean.  

Halaber, ados gaude zeregin honetan jasotako izpirituarekin: “ikastetxeetako irakasleekin elkarlanean aritzea, hizkuntzak irakasten laguntzeko ekintzak gauzatzeko, baita hezkuntza-prozesuan kultur anitzeko ikuspuntua barne hartzeko, materialak ekarriz eta metodologiarako iradokizunak eginez".  Hala ere, gure ustez, esan daiteke ikastetxe osoak bere hezkuntza- eta curriculum- proiektuak berriro aztertu behar dituela kultura anitzeko ikuspuntutik eta irakasle guztiei dagokiela ikasleen hizkuntza eta komunikazio garapenean laguntzea. 
Arreta behar duten ikasleen antolamenduari dagokionez, aipatzekoa da hezkuntza-esku hartzerako hainbat bide daudela eta antolamendu aukerak zabaldu behar direla. Ikasleak beraien ohiko taldean atendituak direneko irakaskuntza-praktika da emaitzarik onenak ematen ari dena eta praktika mota horiek bultzatu behar direla deritzogu eta ez beti ikasgelatik kanpo atenditzea. 

Baliabide hau eskualdeen araberakoa izan dadila proposatzen dugu, hau da, eskualdeetan eskolatzen diren ikasle etorkinen eskolatzea laguntzeko behar beste irakasle esleitzea.   Eskualdekako baliabideari esker ikastetxeko proiektua eta plangintzaren garrantzia azpimarratzen dira, irakasleen koordinazioa eta prestakuntza bultzatuko da, lana antolatzeko bildu beharko baitira, eta ikasle etorkinen integrazioa eskualde osoaren ardura dela eta ikastetxeen arteko elkartasuna  indartuko ditu. Betalde, mugitzen direnak irakasleak izango dira. Horrela ikasleek beraiek erabakitzen duten ikastetxeetara joan ahal izango dira, autobus, taxi eta bestelakoen menpe egon beharrik gabe. 

Ezin dugu ahaztu hezkuntza-prozesu orotan irakasleak prestatzea oso garrantzitsua dela, are gehiago hezkuntza-erronka berri bati ekin behar zaionean. Jarraibide horietan gaia ez dago behar bezala landuta. Hizkuntza-errefortzuko irakasleentzat eta ikastetxearentzat oro har prestakuntza-plan espezifiko bat eskatu nahi dugu, eskola-komunitate osoak ikasle berrien eta euren familien erabateko integrazioa lor dezan.

